
ქვემო ქართლის რეგიონის ბოლნისისა და თეთრიწყაროს მუნიციპალიტეტები 

წარმოადგენენ საქართველოს ეთნოკულტურული მრავალფეროვნების ერთ-ერთ 

მნიშვნელოვან კერას. ისტორიულ გზაჯვარედინზე მდებარეობამ და მრავალი ეთნიკური 

ჯგუფის თანაცხოვრებამ ადგილობრივი ტრადიციებისა და რიტუალების მრავალფეროვნება 

განსაზღვრა, რომლებმაც დროთა განმავლობაში შეითვისეს ქართული და სხვა კულტურული 

გავლენები. ტრადიციები და რიტუალები ამ მუნიციპალიტეტებში ყოველდღიური 

ცხოვრების წესთან ერთად, ასევე, ასახავს მნიშვნელოვან სოციალურ, რელიგიურ და 

კულტურულ ფუნქციებსაც, რომლებიც თემის იდენტობისა და ერთიანობის განმტკიცებას 

ემსახურება. 

კვლევა დაფუძნებულია ეთნოგრაფიულ მეთოდებზე, მათ შორის უშუალო საველე 

სამუშაოებზე, გამოკითხვებსა და ინტერვიუებზე, რასაც ავსებს ისტორიული და 

წერილობითი წყაროების ანალიზი. აღნიშნული მიდგომა შესაძლებლობას იძლევა 

სიღრმისეულად გავაანალიზოთ ტრადიციების წარმოშობა და ევოლუცია და მათი 

თანამედროვე ფორმები. 

ნაშრომი განიხილავს ოჯახურ და ყოფით ტრადიციებს, ქრისტიანულ და 

ადგილობრივ დღესასწაულებს, რომლებიც თანამედროვე საზოგადოებრივ ცხოვრებაში 

მნიშვნელოვან როლს ასრულებენ. განსაკუთრებული ყურადღება ეთმობა გერმანული 

კოლონისტების მიერ ჩამოტანილ პრაქტიკებს, რომლებიც ადგილობრივ კულტურასთან 

შერწყმით უნიკალურ სინთეზს ქმნის. 

კვლევის შედეგები ცხადყოფს, რომ ბოლნისისა და თეთრიწყაროს 

მუნიციპალიტეტებში არსებული ტრადიციები და რიტუალები, კულტურულ 

მემკვიდრეობასთან ერთად, სოციალური ერთიანობის განმტკიცებისა და კულტურული 

იდენტობის დაცვის ინსტრუმენტია. მათი შესწავლა მნიშვნელოვანია სამეცნიერო და 

საგანმანათლებლო წრეებისათვის, რეგიონული ტურიზმის განვითარებისათვის, ეროვნული 

კულტურული მემკვიდრეობისა და, ზოგადად, ეთნოკულტურული ლანდშაფტების 

შემდგომი კვლევისა და პოპულარიზაციისათვის.  

